
“Наша мова для нас святая, бо яна нам ад Бога даная”  

Ф. Багушэвіч 

 

 
 

 

  



Паэты і пісьменнікі пра мову 
  Калейдаскоп  
 верасень 2023 

Незвычайнае хараство і зладжанасць чуецца нам у гучанні роднага слова. 

 (А. Крывіцкі) 

 
Можа, мовы чужой навучуся, 

Каб суседзяў гасцінна вітаць, 

Але толькі на ёй, беларускай, 

Буду людзям аб долі спяваць.  

(Л. Геніюш) 

 

Хто ж нас абакраў зухавата? 

Хто ў душах святое забіў? 

Ніхто без віны вінаватай 

Адвечную мову зрабіў?  

(В. Жуковіч) 

 

Радзіма мая дарагая, 

Красуйся і вечна жыві! (А. Бачыла) 

 

О Радзіма, табой напоўнена сэрца да краю!.. (П. Панчанка) 

 

Хіба ж ёсць у свеце шчасце лепшае, як пад небам бацькаўшчыны жыць? (В. Вітка) 

 

Яснага блакіту табе. зямля бацькоў, родны кут! (Р. Барадулін) 

ТАЯМНІЦА ПАХОДЖАННЯ НАЗВЫ МЕСЯЦА ВЕРАСЕНЬ 
Назву першага месяца некаторыя звязваюць з верасам – асноўным асеннім 

меданосам, які цвіце ў гэты перыяд. Гэтая сувязь сёння заўважная толькі ў трох мовах: 

беларускай (верасень), украінскай (вересень), польскай (wrzesien). А ці ведаеце вы, што гэта 

адно са старажытнейшых найменняў гэтага адрэзка года, якое дайшло да нас з 

Сярэднявечча. Ужо ў творах першадрукара Францыска Скарыны мы знаходзім яго 

ўжыванне. 

Але ці толькі ад апошняй кветаноснай расліны ўтворана назва дзявятага месяца года? 

Існуе меркаванне, што слова “верасень” магло ўзнікнуць і ад старажытнаславянскага 

дзеяслова “връшти”, адно са значэнняў якога – “малаціць”. Каб глыбей зразумець гэтае 

значэнне, узгадаем, што да канца верасня (да 21 чысла, свята Нараджэння Прасвятой 

Багародзіцы) нашы продкі завяршалі ўсе сельскагаспадарчыя работы. Само царкоўнае свята 

называлі ў народзе Малой або Другой Прачыстай. Казалі: “На Прачыстай у полі чыста”. 

Але спыненне палявых работ не азначала поўнай бяздзейнасці да наступнага года. 

Пачыналася перапрацоўка атрыманага ўраджаю – малацьба. 

Наступным малавядомым фактам з’яўляецца тое, што старажытнейшай славянскай 

назвай з’яўляецца “рюин (ревун)”. Яно ўтворана ад слова “рюенне”, якое даслоўна можна 

перакласці са стараславянскага як “рык, мыканне”. І сапраўды, у верасні значна 

пагаршаецца надвор’е. Акрамя гэтага, у жывёлаў у гэты час пачынаецца шлюбны сезон, 

таму яны заклікальна пачынаюць рыкаць. 

У сербахарвацкай мове назва месяца “руjан” азначае “чырвоны”, падобнае значэнне 

мае славенскае “руен” (“чырванаваты”). Земляроб, назіраючы за сезоннымі змяненнямі ў 

афарбоўцы клёна, ліпы, дуба, бярозы, пакінуў за гэтым адрэзкам года назву першага месяца 

восені. Нездарма яго яшчэ называлі “златацветам” і “румянцам года”. 

А ці ведаеце вы, што ў розны час у гэтым месяцы было 29 і 31 дзень. Канчатковае 

замацаванне за месяцам 30-і дзён адбылося пры імператары Актавіяне Аўгусце, які, 

жадаючы паправіць каляндар (да яго праўкі ў ліпені, жніўні, верасні было па 31 дні), 

вырашыў аддаць апошні дзень верасня кастрычніку, а лістападаўскі перанесці на снежань. 

БЕЛАРУСКІ НАРОДНЫ КАЛЯНДАР 

5.Лупа. Святы хрысціянскі пакутнік Лупа (канец ІІІ – пачатак ІV, ст.) занатаваны 

народам ў прыказцы: «Сей на Лупа, то будзе жыта купа».  

7. Баўтрамей (Варфаламей) – час сяўбы азімых. «Прыйшоў Баўтрамей – жыта на зіму 

сей». Замацаванае за ім выслоўе «Святы Баўтрамей высылае буслоў па дзяцей» сведчыць аб 

адлёце  птушак і пачатку вясенняй пары. Па стану надвор'я на дзень прысвятка прадказвалі аб 

надвор'і на ўсю восень. 

 8. Другая Прачыстая (Меншая Прачыстая, Малая Прачыстая, Другі святок). У 

Заходняй Беларусі гаварылі: «Прыйшла Меншая Прачыста, канчай сеяць начыста». 

10. Мацей (Майсей, Маісей Мурын, Мурун) – абаронца ад запойнага п'янства. 

Прысвятак вельмі прызнавалі жанчыны, чые мужыкі пілі гарэлку.  

11. Калінавік (Іван Калінавік, Ян, Галавасек, Іван Крываўнік, Іван Постны, 

Галаварэз, Сценцель, Сценціян). Настаў час руплівай працы ў полі – збору ўраджаю, калі 

дождж ўжо не патрэбен. У народзе гаварылі: «Да Яна прасіце, дзеткі, дажджу, а па Яне я й адзін 

упрашу». З Калінавіка да Цудаў, Багача, Пакровы (у розных раёнах па-свойму) гэтая пара 

называлася Бабіна лета – пачатак жаночых сельскагаспадарчых работ. 

13. Кіпрыян. Існуе павер'е, што на гэты прысвятак журавель раіцца з чарадою перад 

адлетам у вырай. Свяшчэннапакутнік Кіпрыян – карфагенскі епіскап, у 258 годзе быў 

прыгавораны да смерці за адмову прынесці ахвяру паганскім багам. 

Пачатак сяўбы ячменю (шосты ці сёмы тыдзень ад Іллі). 

14. Узвіжанне – дзень «закрывання» зямлі на зіму. «На Узвіжанне халат з плеч, а кажух 

на плечы»; «Узвіжанне з поля збірае»; «На Узвіжання пару гадзюкі й вужакі хаваюцца ў нару». 

Сымон (Сямён, Стоўб). У народзе вядома: «У Сямёнаў дзень да абеду ары, а пасля абеду 

аратага з поля гані», «Святы Сымон – а й сявец дамоў».  

19. Цуды (Міхайла) – прысвятак, асацыііруецца з «цудам». Не палілі святло ў хлявах. 

Існуе шмат паданняў пра незвычайныя дзівосы, якія здараюцца з людзьмі ў гэты дзень. 

21. Багач (Багатнік, Багатуха, Гаспожка Багатая, Малая Прачыста, Прачыста, 

Другая Багародзіцца, Другая Прачыста, Другая Спажа, Спожка, Другі святок, 

Нараджэнне Божае маці, Зельная), старажытнае свята заканчэння ўборкі зернавых, водгук 

язычніцкага свята земляробчага культу «бога сонца, бога дастатку і багацтва». 

Засідкі – пачатак хатніх жаночых работ, прадзення. «Засідкі – бабы ўзяліся за верацяно». 

22 – 23. Дзень астранамічнага асенняга раўнадзенства. 

24. Тадора (Фёдар, Фядорын дзень). У пару асенняга раўнадзенства прысвятак 

напамінаў аб важнай змене ў годзе: «На Тадору ўсякае лета канчаецца»  і пацвярджалася, што 

на Фёдара адлятаюць стрыжы. 

26. Стаўры, Стаўроўскія Дзяды – памінальны звычай. Па сведчанню збіральніка 

фальклору і святара с.Гняздзілава Аляксандра Троіцкага, Стаўры спраўляліся на Віленшчыне 

напярэдадні Узвіжання. 

27. Здвіжанне (Уздзвіжанне, Звіжанне, Хрыст, Часнэйка) – свята «закрывання» зямлі 

на зіму, якое звязана з вужамі і мае значэнне «руху».  У гэты дзень не хадзілі ў лес, бо там нібы 

збіраліся ў клубкі гадзюкі і вужы, каб схавацца ў норы на зіму. 

29. Міхал. «На Міхала ясная ноч – будзе трывалая зіма. Калі на Міхала з поўначы вецер 

вее, то ня май на надвор'е надзеі». 

Дзень народнага адзінства 

 

17 верасня ў нашай краіне адзначылі Дзень народнага адзінства. Для вучняў нашай 

школы былі праведзены тэматычныя ўрокі, на якіх узгадалі асноўныя этапы развіцця 

беларускай дзяржаўнасці. Гэта свята – даніна памяці нашым суайчыннікам, якія змагаліся 

за ўз’яднанне беларускага народа ў адзінай нацыянальнай дзяржаве. 

Настаўнік беларускай мовы і літаратуры Пышнюк А.А. 

Гарадская прагулка 

 

З мэтай  патрыятычнага выхавання вучняў і папулярызацыі беларускай мовы, а 

таксама ў рамках мерапрыемстваў “беларускамоўных “ чацвяргоў  28 верасня вучні 7 “А” 

класа  здзейснілі прагулку па гістарычных месцах Магілёва. Школьнікі пазнаёміліся з 

гісторыяй горада і даведаліся шмат новага пра сваю малую радзіму. 

Настаўнік беларускай мовы і літаратуры Пышнюк А.А. 

8 верасня - 85 гадоў з дня нараджэння Анатоля Грачанікава 
Анатоль Грачанікаў нарадзіўся 8 верасня 1938 года ў 

 в. Шарпілаўка Гомельскага раёна Гомельскай 

вобласці.  Беларускі паэт і перакладчык. З 1965 год − член Саюза 

пісьменнікаў СССР. Лаўрэат прэміі Ленінскага камсамола Беларусі 

(1974) за зборнік вершаў «Грыбная пара», Дзяржаўнай прэміі БССР 

(1984) за кнігі вершаў «Палессе», «Валерка і лятаючая талерка», 

«Казка пра Івана-ганчара і пачвару цара». У 1960 годзе скончыў 

Беларускі інстытут інжынераў чыгуначнага транспарту, у 1969 годзе 

– Вышэйшыя літаратурныя курсы ў Маскве.  Працаваў інжынерам 

на Гомельскім рамонтна-механічным заводзе (1960—1962), 

намеснікам загадчыка аддзела прапаганды і агітацыі Гомельскага 

абкома камсамола (1962—1965), першым сакратаром Гомельскага гаркома камсамола 

(1965—1967). З 1969 года − супрацоўнік рэдакцыі штотыднёвіка «Літаратура і мастацтва», 

загадчык аддзела літаратуры, з 1971 − намеснік старшыні праўлення Саюза пісьменнікаў 

БССР, з 1976 − галоўны рэдактар часопіса «Вясёлка», з 1978 − часопіса «Бярозка», з 1982 − 

часопіса «Маладосць».  Друкавацца пачаў з 1957 года. Першая кніга вершаў «Магістраль» 

выйшла ў свет у 1964 годзе. Аўтар зборнікаў паэзіі «Круглая плошча» (1971), «Грыбная 

пара» (1973), «Начная змена» (1975), «Дрэва на выспе» (1977), «Калі далёка ты...» 

(выбраная лірыка, 1979), «Палессе» (1983), «Верасень» (1984), «Я вас люблю...» (1986), 

«Жнівень-45» (1990). Напісаў кніжку сатыры і гумару «Школа танцаў» (1988).  Выдаў 

кніжкі для дзяцей «Казка пра Івана-ганчара і пачвару цара» (1980), «Валерка і лятаючая 

талерка» (1983), «Жывая вада» (казкі, 1985), «Зорны палёт» (вершы, казкі, легенды, 1988). 

У 1988 г. выйшла «Выбранае». Анатоль Грачанікаў – аўтар тэкстаў папулярных 

песень. Выдадзены на рускай мове зборнік паэзіі «Звезды и курганы» (Масква, 1976) 

адзначаны прэміяй на Усесаюзным літаратурным конкурсе імя М. Астроўскага (1978).  А.С. 

Грачанікаў пераклаў на беларускую мову зборнік паэзіі Зульфіі «Такое сэрца ў мяне» (з Э. 

Агняцвет, 1985), кнігі вершаў для дзяцей сучасных афганскіх паэтаў «Ватан - значыць 

Радзіма» (1987), М. Пацхішвілі «Рагатун і рагатуха» (1989), а таксама асобныя творы рускіх, 

украінскіх, малдаўскіх, літоўскіх, сярэднеазіяцкіх паэтаў і паэтаў замежных славянскіх 

краін. 

20 верасня 80 год з дня нараджэння Ніны Мацяш Паэтэса, 

перакладчыца, грамадскі дзеяч, член Саюза пісьменнікаў 

СССР з 1971 года. Аўтар 45-ці зборнікаў паэзіі, перакладаў і 
кніжак для дзяцей. Лаўрэат Літаратурнай прэміі імя Аркадзя 

Куляшова (1984) за “Паэму жніва”, прэміі “Берасцейская 

зорка-1998” у намінацыі “Літаратура”, Міжнароднай прэміі 
імя Рыгора Скаварады, Літаратурнай прэміі Брэсцкага 

абласнога выканаўчага камітэта імя Уладзіміра Калесніка 

(2009) за зборнік паэзіі “У прыгоршчах ветру” (пасмяротна). 

Заслужаны дзеяч мастацтваў Рэспублікі Беларусь. Ганаровы 

грамадзянін горада Белаазёрск. 

Нарадзілася 20 верасня 1943 года ў в.Нівы Бярозаўскага раёна ў шматдзетнай сям’і. 

У 1960 годзе Ніна Мацяш скончыла Бярозаўскую сярэднюю школу і паступіла на нямецка-

французскае адзяленне Мінскага дзяржаўнага педагагічнага інстытута замежных моў. З-за 

хваробы вымушана была ўзяць акадэмічны адпачынак (скончыла інстытут у 1966 г.) У 1973-

1977 гадах працавала выкладчыцай нямецкай мовы ў Белаазёрскім прафесійна-тэхнічным 

вучылішчы. 

Дэбютавала вершам па-руску ў бярозаўскай раённай газеце «Маяк коммунизма» у 1963 

годзе. 

Ніна Мацяш стварала карціны пры дапамозе птушыных пёркаў. А.Васілевіч назвала 

гэты від мастацтва пёркаграфіяй.  

20 верасня 80 год з дня нараджэння Ніны Мацяш 

У 1970 годзе ў выдавецтве “Беларусь” пабачыў свет яе 

першы паэтычны зборнік “Агонь”. Гэта была невялікая 

кішэннага фармату кніжка тыражом у 2000 экзэмпляраў. Але для 

самой Ніны, для ўсяго літаратурнага аб’яднання “Крыніца” 

з’яўленне гэтага зборніка было з’явай знакавай. Аўтар 

паэтычных зборнікаў “Ралля суровая”, “Удзячнасць”, 

“Прыручэнне вясны”, “Поўны келіх”, “Жнівень”, “Шчаслівай 

долю назаві”, “Паміж усмешкай і слязой”, “Душою з небам 

гаварыць”, “Я вас люблю”, “Богава дрэва”, “У прыгаршчах 

ветру” і іншыя. Перакладала з французскай, нямецкай, польскай, украінскай ды іншых 

славянскіх моў. У яе перакладзе вышлі кнігі Жана Аліўе “У краіне індзейцаў”, Антуана дэ 

Сент-Экзюперы “Планета людзей”, “Маленькі прынц”, Франсуа Жакмэна “Поры году”, 

“Багаславі сустрэчу мне…”, “Выбраная лірыка Плеяды”, “Перабіраю самацветы”, “Гарнуся 

душою да слова” і іншыя. Многія ўласныя вершы Ніны Мацяш пакладзены на музыку 

рознымі кампазітарамі і ёю самою. Як набытак гэтага песеннага таленту засталіся 

аўдыёкасета “Бэзавая завіруха” і кампакт-дыск. Цікавым захапленнем Ніны Язэпаўны было 

вышыванне і пёркаграфія. Не стала Ніны Язэпаўны Мацяш 19 снежня 2008 года. У памяць 

аб слыннай зямлячцы на доме, дзе яна жыла, устаноўлена мемарыяльная дошка. З 2010 года 

Белаазёрская гарадская бібліятэка носіць яе імя і ладзіць штогод 20 верасня, у дзень 

нараджэння Ніны Язэпаўны, літаратурныя чытанні памяці паэткі “Бабіна лета ў 

Белаазёрску”, у якіх удзельнічаюць вядомыя пісьменнікі Беларусі, мясцовыя літаратары, 

грамадскасць раёна. У межах паэтычных чытанняў стартаваў праект “Створым кнігу пра 

Ніну Мацяш разам”. 

З 2011 года ў Белаазёрскай гарадской бібліятэцы імя Ніны Мацяш дзейнічае 

экспазіцыя “У спагадзе абярэжлівай нябёсаў”, якая ўсебакова раскрывае асобу творцы і 

літаратурную спадчыну паэткі. 

25 верасня 110 год з дня нараджэння Сяргея Грахоўскага 

 
Сяргей Іванавіч 

Грахоўскі – паэт, празаік, 

перакладчык, публіцыст, крытык. 

Лаўрэат Дзяржаўнай прэміі 
Беларусі, літаратурнай прэміі імя 

Аркадзя Куляшова, заслужаны 

работнік культуры. 

Нарадзіўся 25 верасня 1913 

года ў мястэчку Нобель Пінскага 

павету Мінскай губерніі (цяпер 

гэта Ровенская вобласць Украіны) 

у сялянскай сям’і. Калі хлопчыку 

не было яшчэ і года, Грахоўскія 

вярнуліся ў Глуск Магілёўскай вобласці, на радзіму маці. 

Пасля вучобы ў глускай школе працаваў у Бабруйску на дрэваапрацоўчым камбінаце, 

далучыўся да аб’яднання «Маладняк», якім кіраваў Міхась Лынькоў. Пісьменнік першым 

заўважыў талент юнака, надрукаваўшы яго верш «Восень». 

А потым была вучоба на літаратурным факультэце Мінскага вышэйшага 

педагагічнага інстытута. Скончыўшы інстытут у 1935 годзе, працаваў рэдактарам на 

беларускім радыё і выкладчыкам на рабфаку Беларускага дзяржаўнага ўніверсітэта. 

Пазнаёміўся і пасябраваў з многімі беларускімі пісьменнікамі. Пазней пра сваіх сяброў і 

паплечнікаў напіша ў кнізе «Так і было» – пра Янку Купалу, Якуба Коласа, Змітрака 

Бядулю, Міхася Лынькова, Петруся Броўку, Аркадзя Куляшова, Васіля Вітку і іншых. 

19 кастрычніка 1936 года Грахоўскага нечакана арыштавалі. Асуджаны як «член 

контррэвалюцыйнай арганізацыі» і за «антысавецкую дзейнасць» да 10 гадоў пазбаўлення 

волі. Пакаранне адбываў на лесараспрацоўках у Горкаўскай вобласці Расіі. 

Праз 10 гадоў вярнуўся ў Беларусь. Выкладаў да 1949 года рускую мову і літаратуру 

ва Урэцкай сярэдняй школе, тады Слуцкага раёна (зараз Любанскі раён). 

У 1949 годзе быў паўторна арыштаваны і высланы ў сяло Біяза Новасібірскай 

вобласці, якое заснавалі сібірскія татары, на «вечнае пасяленне». Туды прыехала яго жонка 

Валянціна Міхайлаўна з пяцігадовай дачкой Таняй. Менавіта жонка стала яго анёлам-

ахоўнікам. Там нарадзіўся сын Аляксандр. Грахоўскі сам пабудаваў хату, каля якой яны 

зрабілі фотаздымак на памяць. У Сібіры Грахоўскія пражылі шэсць гадоў. Пра гэта Сяргей 

Іванавіч раскажа пазней у трылогіі «Зона маўчання». 19 кастрычніка 1955 года быў 

рэабілітаваны, вярнуўся з сям’ёй у Мінск. А ў 1975 годзе ён напіша паэму «Спаленыя 

масты», прысвечаную памяці Аляксандры Мураўёвай, жонцы дзекабрыста Мікіты 

Мураўёва.  

З 1956 па 1959 гады Грахоўскі працаваў на беларускім радыё, загадваў аддзелам 

рэдакцыі часопіса «Бярозка», быў літкансультантам Саюза пісьменнікаў (1959 –1960 гг.), 

рэдактарам часопіса «Вясёлка» (1960 – 1973 гг.), адказным сакратаром камітэта па 

Дзяржаўных прэміях Беларусі ў галіне літаратуры, мастацтва і архітэктуры (1973 – 1974 

гг.). З 1956 года з’яўляўся членам Саюза пісьменнікаў СССР. 

З 1974 года на пенсіі. Больш за паўвека актыўна супрацоўнічаў з радыё і 

тэлебачаннем. У 80-х гадах XX стагоддзя вёў рэгулярна літаратурна-адукацыйную 

тэлеперадачу «Літаратурная Беларусь». 

Першы яго верш быў надрукаваны ў часопісе «Беларускі піянер» у 1926 годзе, калі 

аўтару споўнілася 13 гадоў. Затым творы пачынаючага паэта з’яўляюцца ў рэспубліканскіх 

перыядычных выданнях «Маладняк», «Вясна», «Беларусь калгасная», «Чырвоная змена». 

А першы яго зборнік «Дзень нараджэння» выйшаў толькі ў 1958 годзе. З тае пары выдадзена 

каля 60 кніг Грахоўскага – 20 зборнікаў вершаў, сярод іх 5 выключна для дзяцей, а яшчэ 

проза, публіцыстыка, успаміны, эсэ, пераклады. Найбольш значныя: «Ад вясны да вясны», 

«Чаканне», «Сёння і заўтра», «Памяць», «Тры вымярэнні», «Паэма дарог», «Зазімак», 

«Зачараванасць», «Сонечная сцежка», «Асеннія гнёзды», «Знаходка», «Верую» і іншыя. 

Дзеці вельмі любяць яго казкі «Слон», «Светлячкі», «Казачка пра Яначку», «Вася Вясёлкін 

ляціць на Месяц», вершы «Гусі», «Сунічкі», «Хто не спіць да рання», «Карусель», «Дзяцел». 

Сяргей Грахоўскі плённа працаваў і ў прозе – нарыс «Горад маладосці» (1960 г.), 

зборнік апавяданняў «Які вялікі дзень» (1966 г.), дакументальная аповесць «Рудабельская 

рэспубліка» (1968 г.), па якой пастаўлены спектаклі тэатрамі імя Я. Купалы і Гомельскім 

абласным драматычным у 1968 годзе, а ў 1972 годзе створаны аднайменны кінафільм, 

аповесці «Гарачае лета» (1974 г.), «Ранні снег» (1975 г.) і іншыя. У 1988 годзе выдаў зборнік 

вершаў і паэм «І радасць, і боль». Аўтар аўтабіяграфічнай трылогіі пра перыяд рэпрэсій 

«Зона маўчання», куды ўвайшлі: «Такія сінія снягі» (1988 г.), «Зона маўчання» (1990 г.), «З 

воўчым білетам» (1991 г.). 

Пераклаў на беларускую мову «80 000 кіламетраў пад вадой» Жуля Верна, «Ваенная 

тайна» Аркадзя Гайдара, раман «Крушэнне» Рабіндраната Тагора, «Выбраныя вершы і 

паэмы» Аляксандра Блока, кнігу лірыкі Міхаіла Дудзіна «Пасля спаткання», асобныя творы 

Пушкіна, Шаўчэнкі, Маякоўскага, Ясеніна, Забалоцкага, Твардоўскага, Гамзатава, 

Ісакоўскага і іншых паэтаў. 

Грахоўскі аб’ехаў амаль увесь Савецкі Саюз, пабываў у многіх замежных краінах: 

Францыі, Англіі, Германіі, Італіі, Швецыі, Турцыі. Але ўсё жыццё любаваўся краявідамі 

роднай Беларусі.  

Сяргей Іванавіч Грахоўскі – заслужаны работнік культуры БССР (1983 г.). Лаўрэат 

Літаратурнай прэміі імя А.Куляшова (1983 г.) за зборнік «Асеннія гнёзды». Лаўрэат 

Дзяржаўнай прэміі імя Я.Коласа за зборнік «Споведзь» (1992 г.). Узнагароджаны медалём 

Францыска Скарыны (1994 г.). 

Апошняя публікацыя вершаў – 30 жніўня 2002 года. 

Памёр Сяргей Грахоўскі 11 снежня 2002 года. У г.п. Глуск, на радзіме пісьменніка, 

устаноўлены помнік, у цэнтры горада бульвар і школа № 1 носяць яго імя. 

Склоны 

Іх запомніць варта! 

Назоўны склон —  

Галоўны склон,  

Заўсёды паімённа ён 

 Усё наўкола называе,  

Бо памяць у яго жывая. 

 

 І родны склон  

Каля яго, бо ведае чаго, каго  

Хто праганяе, хто вітае.  

Турботная паслуга тая. 

 

Давальны склон  

Дае падзякі.  
Давальны склон небез’языкі. 

Давальны шчодра ўсім дае 

Парады мудрыя свае.  

 

А вінавальны склон 

Багаты, нікому ён невінаваты.  

Чупрыну пышную кудлаціць 

 І даўжнікоў не вінаваціць. 

 

 Склон творны 

 Творчы нораў мае, 

 Граматыцы настрой стварае. 

 Ён ведае сустрэцца з кім 

 І з чым вясёлым быць усім. 

 

 Хоць месны склон 

 Памалу йдзе,  

 Ён ведае, знаходзіць дзе 

Скарб неацэнны роднай мовы.  

Склон месны 

 Знаўца адмысловы. 

 

І клічны склон 

 Стаіць не з краю, 

 Ён гэтак кожнага гукае: 

 Хадзі сюды,  

Мой браце склоне,  

Пагутарым з табой і сёння. 

Непаслухмяных словаў Варта — Сем склонаў. 

 Іх запомніць варта! 

Р. Барадулін 

